
Cruinniú an Chomhchoiste 2024   

Is mór an onóir dom a bheith anseo libh inniu ag cruinniú an Chomhchoiste Gaeilge, na 
Gaeltachta agus Phobal Labhartha na Gaeilge le linn Seachtain na Gaeilge le Energia. Míle 
buíochas don gcuireadh. Is mise Siobhán Ní Mhurchú agus oibrím le Gael Linn mar Oifigeach 
Iar-bhunleibhéil leis an scéim Gaelbhratach. Táim ag tnúth le cloisteáil uaibhse, a dhaltaí 
maidir le Neodracht na hÉireann, An Córas Oideachais in Éirinn & sainmhíníú ar an tSochaí 
Uilechuimsitheach. Is cinnte go bhfuil go leor go bhféadfainn a rá ach fágfaidh mé fúibh é 
sin. Tuigim go bhfuil an-chuid taighde déanta agaibhse, a dhaoine óga. Ba mhaith liom mo 
bhuíochas a ghabháil freisin leis na múinteoirí as cabhrú leis an ullmhúcháin don lá 
speisialta seo.   

An rud atá i gceist le Gaelbhratach mar is eol do chuid agaibh, ná gur scéim spreagtha atá 
ann. Tá Gaelbhratach ar an bhfód le 10 mbliana anuas anois. Faoin stad seo, tá os cionn 300 
scoil tar éis a bheith páirteach sa scéim agus os cionn 100,000 dalta faoina tionchar. 

Ag an iar-bhunleibhéal ,bronntar  Gaelbhratach ar scoileanna rathúla tar éis bliain scoile 
amháin a bheith caite acu ag glacadh na gcéimeanna riachtanacha. Is é ceann de 
chroíspriocanna na scéime ná na daltaí agus na múinteoirí a chumasú chun gníomhú go 
héifeachtach agus go neamhspleách leis an teanga a úsáid agus a chur chun cinn sa scoil 
agus lasmuigh den seomra ranga Gaeilge go háirithe. 

Ag an mbunleibhéal, tá Gaelbhratach ar fáil do scoileanna T2 amháin le tamall anuas agus 
ag an iarbhunleibhéal, tá fáilte roimh aon chineál scoile fud fad an oileáin. Cuireann 
Gaelbhratach tacaíocht ar fáil do mhúinteoirí maidir leis an Ghaeilge labhartha a neartú ina 
scoil féin agus sa scoilphobal. Tá deiseanna ann tríd an scéim a bheith ag comhoibriú le 
scoileanna eile agus leis an mórphobal chomh maith.    

Le cead, tacaíocht agus faoi stiúir na múinteoirí, is iad na daltaí féin atá freagrach as formhór 
na hoibre agus iad páirteach sa scéim seo. Cuirtear smaointe, acmhainní agus tacaíocht 
phraiticiúil ar fáil chun labhairt na Gaeilge a chur chun cinn taobh amuigh den seomra ranga. 
Tríd na róil atá ag na daltaí ar an gcoiste, tá daltaí fud fad na tíre ag foghlaim scileanna 
ceannaireachta, dea-eagrúchán, cumarsáid agus dearadh. Tugann an scéim taithí 
phraiticiúil do na daltaí ar an saol a bheadh acu dá mbeadh siad ag roghnú saol trí Ghaeilge. 
Bíodh é sin ag obair nó díreach ag maireachtáil tríd an Ghaeilge. Is féidir go leor a bhaint 
amach leis an meon ceart. 

Is féile idirnáisiúnta Ghaeilge í Seachtain na Gaeilge le Energia. Is í an ceiliúradh is mó dár 
dteanga agus dár gcultúr dúchais a bhíonn ar siúl in Éirinn agus i dtíortha go leor eile gach 
bliain. ‘Sé Féidireachtaí an mórthéama atá roghnaithe don bhféile i mbliana. Mar sin d'éinne 
atá idir dhá chomhairle faoi cad atá romhaibh i ndiaidh na scoile nó aon scoil nach bhfuil 
páirteach in Gaelbhratach go fóill, déan cinnte nascadh linn! Má labhraíonn tú do chuid 
Gaeilge tiocfaidh feabhas uirthi agus leanfaidh féidearthachtaí & deiseanna iontacha tú! 

Mar sin, gan a thuilleadh moille, fágaim an t-urlár agaibhse, a dhaltaí ,don gnó tábhachtach 
seo. Go n-éirí libh! 

 


